
ENGELS, THOMAS (49): Ei Unglöck kütt selden allein [CD1 37]

Et wor ungefähr Sommer nüngunsibbzig/achzig - kann mich nit mih genau dran erennere - jedenfalls
hatt ich mir zom Gebootsdag e neu Fahrradd gewünsch un och gekräge. Do wor ich ganz stolz drop, dat
wor nämlich et eetste Mol e Rennradd, gääl, su knatschgääl, wor natörlich ens jet anderes wie immer

nor die Dreigang-Sachsschaltung-Bonanzarädder, die
mer fröher hatte. 

Dann ben ich em Sommer - ich weiß noch genau, et wor
keine gode Sommer, ävver an däm Dag wor et ens wärm
un drüg - ben ich met mingem Fründ en et Müngers-
dorfer Stadion gefahre mem Radd, schön der Göödel
erop, do kunnte mer bessche jet flöcker fahre. Ich hatt
ene brunge Brossbüggel met, do wor Geld dren för
Entredd un Ies. 

Dann sin mer ren un han uns ne schöne Sonneplatz usgesök, Handdoch dohin gelaht un av en et
Wasser. Ich tippe ens su en halve Stund späder sin mer widder zoröck nohm Platz, do wor dä
Brossbüggel fott. Ävver mer han uns de gode Laun nit vermiese looße, sin dann widder en et Wasser
gegange. Dann trok et sich ävver doch zo, wie dat immer su en Kölle es, un et woodt richtig finster un
düster, dröm han mer gesaht: “Kumm, bevür mer naaß weede vun bovven un unge, fahre mer noh Hus.”

Dann si' mer rus. Do, wo eigentlich mi Radd stonn sollt, wor
nor et opgeknackte Schloss un et Radd wor fott. Dann han
ich eets ens gekresche un wor verzwiefelt un dann koot
berodschlag. Handy, Smartphones gov et jo noch nit. Alsu
ich op der Gepäckträger vun mingem Fründ un dann wollte
mer noh Hus. Mer sin ävver hüchstens zwei, drei Meter
gefahre, do hatt ich ming Botz en der Kett, esu richtig eren-
gefresse. Mer hatte jo fröher noch die Schlagbotze aan. E
Stöckche wigger stundt ene Glascontainer. Do hät minge
Fründ en kapodde Bierfläsch dren gefunge. Dann ha' mer
die Glasscherv genomme un han dann die Botz zerschned-
de. Do wor ich zwor widder frei, ävver fahre kunnte mer jo
trotzdäm nit. Alsu han mer gedäut. 

Mer wore su grad am Göödel, dann fing et aan ze rähne, ze schödde un zo bletze. Mer woodte
klätschnaaß. Dann ben ich noh Hus. Vür der Dür han mer uns noch veravschiedt, hät e mir noch Glöck
gewünsch för ming Mamm. Dann ben ich de Trepp erop, secknaaß wie ich wor, han geklingelt un dann
der Mamm verzallt, wat passiert es. Ich hatt jo Godd sei Dank noch dat Schloss dobei als Bewies, dat
ich unscholdig wor, dat ich jo nix doför kunnt. Ävver geschannt hät se trotzdäm. Un ich soh us: Botz
kapodd, Brussbüggel fott, et Fahrradd wor fott un ich moot vun do aan widder Bonanzaradd fahre. 

